
96

Arrivaoù là a ro lœugo, ove a ro vivo

Sò spirito prexon ro çê prescrisse,

Freido, mutto, e de moto quæxi privo,

Pareiva che con ri œuggi ro sciorbisse,

Infin dando in un cento assæ eccessivo

Con un forte sospiro, così o disse:

Oh caro sascio che te stimmo tanto,

Che dri mæ centi e sciamme ti hæ ro vanto,

Ti n'ê de morte ti, ma ti ê ro lœugo

Dre vive çenere, onde amô s'attrœuva,

E ben sento da ti ro mæsmo fœugo

Sempre ciù câdo, se non dôçe, a prœuva.

Ah piggia questi baxi, e questo sfœugo

De centi, e daî ti, se in ti se trœuva

Quarche pietæ, zà che non posso mîe

A re care reliquie, che ti hæ chîe.

Dàggheri ti, che se mai ri œuggi a zira

L'añima bella a re sò belle spœuggie

Ro to zelo, e mæ ardî n'averá in ira

Ch'odio, e sdegno lasciù non se racœuggie:

Lê me perdoña çærto, e zà respira

Ro cœu, così sperando, in tante dœuggie.

Che a sà l'errô dra man, e non se dœure

Che se amando ho vissûo, lê amando mœure.

E amando morirò: feliçe giorno

Quando ch'o sæ, ma per mi ciù gradîo,

Se comme, errando vaggo a ti d'intorno,

Sarò tanto chi dentro custodîo.

Faççan re añime amighe in çê soggiorno,

E seggie chi ro corpo sepellîo.

Quello, che in vitta no, l'ottêgne in morte:

E se l'ottêgno mai, che bella sciorte!

Confusamente se bisbiggia in tanto

Dro gran caxo seguîo tra ri assedîæ.

Poi s'aççærta, e divolga, e in ogni canto

Ne corre ro rumô dra gran çittæ;

E urlâ re donne, e cianze s'ode quanto

Se foisan zà re porte superæ:

E in ogni parte ri nemixi in fœugo

Mettessan case, ed ogni sacro lœugo.

Ma tutta Arzê fa vôze in lê ra gente,

Che cianze, e se despera a ciù non posso,

Lê de cianze con ri átri non se sente

Che o l'ha ro cœu ciù duro assæ, ch'un osso,

Ma ra barba, e i cavelli d'un fetente

Unto s'imbratta, e se fa in cera rosso,

E mentre vortæ in læ tutti zà son

Va in mezo Argante, e dixe in questo ton.

Vorreivo çerto mi, quando m'accorsi,

Che restava de fœu ra Donna forte

Andâghe fito apprœuvo, anzi mi corsi

Per incontrá con lê ra mæsma sciorte.

Feì tutto quanto poetti, infin ricorsi

Da ro Ræ istesso per fâ arvî re porte,

Ma ad onta dre preghere, e de menaççe

Bezœugnò, che de dentro mi restasse.

